
Science fairs Throughout Europe, un proxecto internacional 
 

1.Leonardo, Sócrates, Erasmus, Comenius, ... 
Moitos dos programas europeos para accións de formación, investigación ou desenvolvemento que 
impliquen varios países da unión levan nomes de prominentes persoeiros da cultura europea. 
Leonardo da Vinci, polifacético home do renacementoe non menos artista que inventor, é o mentor 
dun programa para formación de profesionais, facilitando o intercambio e as estancias, pero tamén a 
investigación e promoción conxunta de novidades técnicas; no ensino medio, aplicable á formación 
profesional. O filósofo grego Sócrates é o referente para unha liña de programas aplicados 
direitamente ó mundo do ensino medio e superior, dentro dos que destaca por coñecido e premiado 
o programa Erasmus, que co nome do humanista do renacemento facilita ós esudantes universitarios 
a estancia noutro país da Unión Europea. Pero tamén o Comenius, Educador de ideas renovadoras 
en época parella ó anterior, e nome dunha liña de programas dirixidos ó ensino medio entre outras 
cousas para levar a cabo proxectos conxuntos entre varios centros educativos de varios países de 
Europa. 
 
2.Primeiro paso, a idea. 
Unha idea xurde cando menos coidas nela. Neste caso, xurdeu da acumulación de traballo e a 
vontade de expandir unha experiencia, sobre a realización de feiras de ciencia, exposicións de base 
escolar sobre traballo científico realizado polos alumnos. Dende o ano 1995, e recollendo e 
adaptando unha idea de longa tradición no mundo anglosaxón, lévase desenvolvendo unha feira-
exposición coas premisas citadas no IES Porta da Auga de Ribadeo. Como se di alí, nada para 
perdurar pero diferente cada ano, xera unha morea de novidades e experiencia, moldeando nun 
grupo de profesores unha forma de pensar e actuar no ensino. Para mellorar e dar a experiencia, 
chega un momento en que se ve claro que hai que compartila. E o programa Sócrates-Comenius foi 
visto como unha posibilidade a aproveitar. 
 
3.Segundo, a xente. 
Tras ter claro o que compartir, faltaba con quen. Non no propio centro, senón fora do mesmo. E non 
xurdiu á primeira. Houbo un primeiro intento no que a través da base de datos creada pola UE para 
procuras de centros adecuados noutros países fixéronse os primeiros contactos. Por descoñecemento 
das normas e ánimo de ter unha experiencia internacional do centro, o proxecto quedou parado por 
tres anos, mentras o IES participaba noutro Comenius sobre as 'festas populares en Europa'. Pasados 
eses tres anos, xa había contacto previo con varios centros, xuntándose ó novo proxecto tres dos 
participantes, xunto con outros tres provintes doutro proxecto que entraron en contacto por outra 
relación de visita de alumnos cun deles, e outros dous centros máis que entrou en contacto pola base 
de datos de proxectos. Total, o primeiro ano, centros de Francia, Bélxica, Alemaña, Chequia e 
Rumanía, a parte dun visitante polaco, tomaron parte da proposta. O segundo ano, o centro italiano, 
que o primeiro non enviara a tempo a documentación, viu aceptada a súa incorporación, mentras o 
rumano a viu denegada e o polaco non a puido presentar por formar parte doutro equipo. Así 
presentámonos no terceiro ano, no que coa aprobación novamente da proposta ó centro rumano, a 
incorporación de outro alemán e a desaparición física por peche do centro checo, o proxecto está 
levado adiante por un centro español (o coordinador, IES Porta da Auga), dous alemáns, un francés, 
un belga, un italiano e un rumano. O importante é que ó longo destes tres anos formouse un equipo 
que sabe traballar conxuntamente, coñecendo ós demáis nas posibilidades e debilidades, tanto dos 
centros como das persoas. 
 
4.Despois, o traballo. 
4.1.Proposta inicial 
O traballo comezou cunha proposta: amosar investigacións ou reproduccións de tipo científio-
tecnolóxico realizadas polos alumnos para incrementar o seu interese e rendemento formativo. O 



desenvolvemento estaría basado na internacionalización do réxime anual de feiras de ciencia que se 
tiña no IES Porta da Auga. 
4.2.Esquema básico de desenvolvemento 
O esquema básico de actuacións era dúas reunións internacionais, a primeira só de profesores para 
proxectar, revisar, avaliar, e a segunda con estudantes, para amosar unha selección de traballos. 
Polo medio, o traballo sería autónomo no centro, con coordinación maiormente vía correo 
electrónico. 
4.3.Desenvolvemento 1º ano 
As dúas reunións múltiples tiveron lugar en Galiza, a modo de afianzamento das liñas básicas da 
proposta realizada polo centro coordinador, e servindo a feira da ciencia do 2002 como primeira 
internacional para poñer en práctica as ideas tódolos centros e aprender entre todos a mellorar. 
4.4.Desenvolvemento 2º ano 
A primeira reunión tivo lugar en Chequia, coa revisión do primeiro ano, propostas polo fino para a 
segunda feira e documentación para o terceiro ano. A segunda, a 'Euroscience' en Francia, 
significou a maioría de idade do propio proxecto, onde tódolos participantes xa tiñan a experiencia 
da primeira feira e puxeron en marcha as súas melloras, incluída a creación da páxina web do 
proxecto, http://www.tesna.it/sfte 
4.5.A actualidade: 3º ano 
No terceiro ano desenvolveuse xa a primeira reunión, na que se acordou a realización dun novo 
proxecto conxunto que representa a extensión do concepto de feira de ciencia ó de feira do ensino, 
para poder sumar a máis persoas da comunidade educativa a un proxecto que consideramos exitoso. 
4.6.Avaliación e resultados 
A avaliación do proxecto está pensado facela por partes, a diferentes niveis e diferentes tempos. O 
resultado non sempre foi excelente, pero sempre se puido obter unha mellora proxectual da 
avaliación, en particular cando foi negativa. Os resultados prácticos e a visión xeral do proxecto non 
son vistos por todos os profesores dos centros participantes cos mesmos ollos, pero os 
coordinadores non esperan ter dificultades para a aprobación do novo proxecto nos centros. 
 
5.Mirando ó futuro. 
O futuro representa a extensión dun concepto de feira de ciencia a outro de feira de ensino, non 
como mostra de características ou difusión de posibilidades do ensino, senón como potenciador 
educativo, en particular, como extensión do concepto de investigación e ciencia aplicada a outras 
materias non calificadas no campo das ciencias. 
 


